
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
এ হৃদয় শুধু এক সুর


 


এ হৃদয় শুধু এক সুর জানে,—সিন্ধুর ঢেউয়ের মতাে শুধু এক গান

জানি আমি, ভুলিয়া গিয়াছি আমি পৃথিবীর—আকাশের আর সব ভাষা;

চিনেছি তােমারে আমি সকলের মাঝখানে,জেনেছি তোমার ভালােবাসা!

জীবনের কোলাহলে সবচেয়ে আগে গিয়ে তােমারেই করেছি আহ্বান!

দিন নিভে গেলে পরে রহিয়াছে অন্ধকার আকাশের বুকে যেই স্থান

স্থির নক্ষত্রের তরে,—সিন্ধুর ঢেউয়ের বুকে রয়েছে যে ফেনার পিপাসা,

মানুষের বেদনার গহূরের অন্ধকারে আলাের মতন যেই আশা

জেগে থাকে,—হলুদ পাতার বুকে লেগে থাকে সেই মিষ্ট মরণের ঘ্রাণ


কোনাে এক শীতরাতে;—আমার হৃদয়ে এসে তুমি জেগে রয়েছ তেমন।

পৃথিবীর শুদ্ধ পুরােহিতদের মতাে অই প্রভাতের সমুদ্রের জল

অই দূর আকাশের বুক থেকে মুছে ফেলিতেছে সব আঁধার যেমন

তুমিও ফেলেছ ধুয়ে বুক থেকে সব ব্যথা—সব গ্লানি—কলঙ্ক সকল!

তুমি জেগে আছ বলে আমি এই পৃথিবীতে জাগিবার করি আয়ােজন,

যখন ঘুমায়ে যাবে তােমার বুকের পরে মৃত্যু হ’য়ে ঘুমাব কেবল!—

	        এই পাতাটি অন্য কোনো ভাষায় উপলব্ধ নয়।

